অচিরেই কঠোর কর্মসূচি : হান্নান শাহ
সরকারের সব অগণতান্ত্রিক কর্মকাণ্ডের বিরুদ্ধে অচিরেই কঠোর কর্মসূচি ঘোষণা করা হবে বলে হুঁশিয়ারি উচ্চারণ করেছেন বিএনপির স্থায়ী কমিটির সদস্য ব্রিগেডিয়ার (অব:) আ স ম হান্নান শাহ। তিনি বলেন, সরকার প্রশাসনকে ব্যবহার করে কেন্দ্র দখল করেছে। এতে প্রমাণ হয় এই সরকার গণতান্ত্রিক নয়। গণতান্ত্রিক কোনো সরকারের আমলে কেন্দ্র দখল ও ভোট কারচুপির মতো ঘটনা ঘটতে পারে না। এ সময় বিডিআর বিদ্রোহকে একটি ষড়যন্ত্র হিসেবে উল্লেখ করেন বিএনপির এই কেন্দ্রীয় নেতা।
গতকাল বৃহস্পতিবার বিকেল জাতীয় প্রেস কাবে এক আলোচনা সভায় প্রধান অতিথির বক্তব্যে তিনি এসব কথা বলেন। ‘বিডিআর মিউটিনি অ্যান্ড আওয়ার ফ্রিডম’ শীর্ষক এ আলোচনা সভার আয়োজন করে সাউথ এশিয়া ইয়ুথ ফর পিস অ্যান্ড প্রসপারিটি সোসাইটি। এতে সভাপতিত্ব করেন, সংগঠনের চেয়ারম্যান নুরুল  ইসলাম।  সভায় বিশেষ অতিথির বক্তব্যে কল্যাণ পার্টির চেয়ারম্যান সৈয়দ ইবরাহিম বীর প্রতীক বলেন, পিলখানায় সেনাকর্মকর্তাদের হত্যা একটি পরিকল্পিত ঘটনা। এর সাথে অনেক ষড়যন্ত্র ছিল। মূলত দেশের স্বাধীনতা-সার্বভৌমত্ব নস্যাৎ করাই ষড়যন্ত্রকারীদের মূল উদ্দেশ্য। তাদের সে ষড়যন্ত্র এখনো অব্যাহত রয়েছে। 
ঢাকা বিশ্ববিদ্যালয়ের সাবেক ভিসি অধ্যাপক এমাজ উদ্দীন আহমেদ বলেন, দেশের স্বাধীনতা সার্বভৌমত্ব নিরাপদ নয়। ষড়যন্ত্রকারীরা এখনো ওঁৎ পেতে রয়েছে। এ জন্য আমাদের আরো সজাগ হতে হবে। বিশেষ করে তরুণ প্রজন্মকে দেশ সম্পর্কে সচেতন হতে হবে।

